Балачак иленә сәяхәт
(Габдулла Тукайның тууына 140 ел тулуга багышланган сыйныфтан тыш чара)
Абдуллина Рузилә Габтрәшит кызы,
Габдерахманова Гөлия Минзөфәр кызы,
Хабирова Сәвия Миннирафик кызы, 
Татарстан Республикасы Кукмара муниципаль районы
“К.Ф.Шакиров исемендәге Зур Сәрдек гимназиясе”
муниципаль бюджет белем бирү учреждениесенең 
башлангыч сыйныф укытучылары.

Максат: Укучыларга Г.Тукай иҗаты үрнәкләре буенча өстәмә мәгълүматлар бирү; әсәрләрен укуга кызыксыну уяту; аның әсәрләре аша укучылар күңелендә шәфкатьлелек, түземлелек, батырлык, горурлык кебек сыйфатлар тәрбияләү; туган телгә кызыксыну уяту, матур сөйләм телен үстерү; сәхнәдә чыгыш ясау күнекмәләре булдыру.

Җиһазлау: Г.Тукай портреты, әкият, шигырьләренә карата ясалган рәсемнәр, презентация.

                    Сыйныфтан тыш чара барышы.
(Залда "Бәйрәм бүген" җыры яңгырый.)
1 а.б.:  Исәнмесез, кадерле балалар, хөрмәтле укытучыларыбыз, мәктәп хезмәткәрләре, килгән кунакларыбыз! Яңа ел белән сезне! Яңа ел! Бу сүзләрне ишетүгә безнең күз алдыбызга хуш исле зифа чыршы, ап-ак кар бөртекләре, җемелдәвек сихри утлар килеп баса. Сезне барыгызны да якынлшып килүче Яңа ел бәйрәме белән тәбрик итәбез. Сезгә ныклы сәламәтлек, шатлык, гаилә бәхете телибез. Дөньялар имин, өстәлләр мул булсын!
 2  а.б.:   Чәчәк кебек ап-ак карлар ява.
                 Туган якны сагынып кыш килде.
                 Ак бүздәй йомшак кар белән
                 Җирне биләүләп төрде.
                 Кыш ул үзе йөрми ялгыз гына
                 Җитәкләгән күркәм бәйрәмне
                 Нинди бәйрәм диеп сорасагыз
                 Бүген бездә чыршы бәйрәме.
1 а.б.:  Бар күңеллелек бөтен дөньяда, бар бер ямь бүген.
              Нәрсәдән бу? — Мин беләм: бәйрәм бүген, бәйрәм бүген! 

(“Бәйрәм бүген”җырының көе яңгырый. Г.Тукай әсәрләренә ясалган иллюстрацияләр тотып, балалар керә. Шигырь эчтәлегенә туры килгән рәсем күрсәтелә.)
1-бала: Нинди күркәм һәм сөйкемле
             Кем тора бу сурәттә?
             Һәрберебез яхшы белә-
             Тукай абый,әлбәттә!

2-бала: Күп шигырьләр,әкиятләр
             Җырлар язган бит Тукай.
             Табигатьне,хайваннырны
             Яраткан бит ул Тукай.

3-бала: Тормыш юлы бик катлаулы,
             Авырлыклар күп күргән.
             Әти-әнисен югалтып,
             Ятимлекне дә белгән.

Тукай:  Ул Апуш мин булам инде. Мин кышкы көннәрдә, төнлә яланаяк, күлмәкчән көенчә тышка чыгам да,  бераздан өйгә кермәкче булып ишеккә киләм. Әмма ишекне ача алмыйм, аякларым бозга ябышып катканчы көтеп торам. Шуннан әби карчыкның: ”Кадалмас әле, килмешәк!”– дигән сүзләрен ишетәм. Мин анны-моны уйлап тормадым, шушы салкын кичтә урманга таба юл алдым.
     Бик матур бер айлы кичтә бу авылдан мин үзем
     Киттем  урманга утынга, ялгызым бер ат җигеп.
     Тиз барып җиттем мин анда, эшкә тотындым баргач ук,
     Кисә башладым утынны балта берлән тук та тук!
(Тукай утын кискән кыяфәт ясый. Сәхнәнең икенче ягында ямьсез итеп кычкырып Шүрәле карап тора.)
Тукай:  Сиңа миннән ни кирәк?
Шүрәле: Гадәтем: ялгыз кешеләрне кытыклап үтерәм;
                Мин әле, күргәч сине, шатланганымнан үкерәм.
                Әй, Җегет, кил әле! Килче бире, уйныйк бераз кети-кети. 
                Килә минем сезнең белән кети-кети итәсе.
                Мин Кырлай урманнарының иң матур Шүрәлесе.

Тукай: Әйдә соң, уйныйк бергә. Ә соңыннан бергә мәктәпкә Чыршы бәйрәменә барырбыз.
Шүрәле: Нинди мәктәп? Нәрсә соң ул бәйрәм?
Тукай : Баргач, барысын да күрерсең.
Шүрәле: Әйдә, тизрәк, барыйк алайса.
Тукай: Киттек соң. Әнә тегендә ут күренә. Мәктәп шундадыр.
 (Тукай белән Шүрәле читтән генә карап торалар. Учак каршына ике Бүре утырган,берсе казан тирәсендә кайнаша. Кәҗә белән Сарык керә. Бүреләрне күргәч, курыкканнарын сиздермәскә тырышалар.)
Сарык: Әнә, кара дустым, ут күренә. 
Әйдә, кәҗә, куныйк бүген шунда барып. 
Ут янына бүреләр дә килә алмаслар, 
Безнең анда кунганлыкны белә алмаслар.
 Сарык: Әйдә иптәш, ярар, барсак барыйк инде. 
Кәҗә: Исәәәәәнмесез, дуслар, бүре әфәнделәр! 
	(Бүреләр, куанышып, Сарык белән Кәҗәне әйләндереп алалар.)
Беренче бүре: Яхшы, яхшы, хуш килдегез.(дусларына карап)
 Эх, ашыйбыз, бу икәвен тотабыз да, 
Менә ничек ит таптык бит боткабызга. 
Икенче бүре: Менә шәп! Боткабыз бөтенләй итсез иде, болай булгач, итле дә булдык! Үз аяклары белән казанга керәләр бит! Китерегез миңа иң үткен пычагымны!
Өлкән бүре: Без аларны хәзер! (Кәҗәгә килеп ябыша).
Кәҗә: Туктагыз! Ашыкмагыз! Безне ашарга өлгерерсез.
 Кайгырмагыз, дуслар, бездә ит күп. 
Ул ит белән һәркайсыбыз булырбыз тук.(сарыкка)
 Ни карыйсың? Тиз бул әле, тиз бул, Сарык!
 Капчыктагы бүре башын китер алып 
(Сарык тиз генә капчыктагы Бүре башын алып килә. Моны күреп, Бүреләр читкә тайпылалар)
 Кәҗә: Микикики! Микикики! 
Капчыктагы бүре башы бит уники!
 Ах, уңмаган, җүләр сарык, надан сарык, 
Моннан зуррак бүре башын китер табып!
 (Сарык капчыктан "икенче" башны Өлкән Бүре каршына китереп куя)
 Өлкән бүре: Ничек качыйк? Ничек табыйк качу юлын?(пауза) 
Туктагыз, мин тиз генә су китерим.
 Суы бик аз, безнең ботка пешәр коры. (китә) 
Беренче бүре: Туктагыз, мин эзләп кайтыйм эле..биииик озак булды инде башлыгыбыз киткәнгә. (китә)
Икенче бүре: Тукта, тукта, мин дә барам.
 Кәҗә:  Әйдә, дустым, утырыйк та аяк бөкләп каршы утка, 
             Хәзер инде тәмләп кенә ашыйк ботка.
             Ашап туйгач, рәхәт кенә, тыныч кына 
             Бу төнне без куныйк монда.
Сарык: Әйдә, рәхәтләнеп ашап алыйк. Ял итәрбез. Хәзер Бүреләр бу якка борылып та карамаслар инде.
Кәҗә: Ашап туйгач, әби белән бабай янына кайтырбыз. Ботканы да алсак, безгә күпмегә җитә ул. 
Тукай: Туктагыз , ашыкмагыз. Әби- бабагыз янына кайтырга җитешерсез. Бүген мәктәптә бәйрәм, безнең белән шунда барырга теләгегез юкмы?
Кәҗә һәм сарык: Барабыз, барабыз. Без бәйрәмнәрне бик яратабыз. Анда сыйланып та буладыр әле?
Тукай: Була, була. Иң тәмле сый - Тукаебыз иҗаты белән сыйланырбыз .
Сарык: Ярар, әйдә кайтабыз авылга. 
                             (Мәтәлчек ата-ата маэмай булып киенгән бала килеп керә)
 Тукай:   Әйдәле, Акбай! Өйрән син, арт аягың берлә тор;
             Аума, аума! Туп-туры тор, төз утыр, яхшы утыр!
Акбай:  Ник газаплыйсың болай син, мин әле бик кечкенә;
              Мин туганга тик ике айлап булыр йә өч кенә.
              Юк, кирәкми, мин өйрәнмим, минем уйныйсым килә;
              Шул болыннарда ятасым, шунда ауныйсым килә.
Тукай:   Ах, җүләр маэмай! Тырыш яшьләй, зурайгач җайсыз ул:
               Картаеп каткач буыннар — эш белү уңгайсыз ул!
Ялкауланырга ярамый,тырыш,көчле булырга кирәк. Шулай ук хәйләли дә белергә кирәк. Әгәр хәйлә белмәгән булсам, мин урман сарыгы - Шүрәлене ничек җиңгән булыр идем?
Шүрәле: Әйдәгез, дуслар, ашыгыйк, бәйрәмгә соңга калмыйк. (Ашыгып чыгып китәләр)
Күмәк бию.”Дуслык биюе” 
(Төрле милләт киеменнән киенгән балалар чыгып тезеләләр).
1 бала:  Яңа еллар килсен бәхет алып,
             Яңа еллар килсен елмаеп.
             Күңелләрдә мәңге шатлык булсын,
             Яшәмәгез, дуслар, моңаеп.
2 бала: Тышта яуган ак карларың белән
             Әй, узган ел юлың булды ак.    
             Бәхет белән яшәү микән сәбәп
             Бер ел үтте гүя бер сәгать.
Күмәк җыр “Яңа ел теләкләре” И. Хәбибуллин көе, Ф.Дәүләтбаев сүзләре.
( Тукай, Шүрәле, Кәҗә белән Сарык, Акбай керәләр)
Тукай: Менә килеп тә җиттек. Исәнмесез, балалар! Бәйрәм белән сезне!
Шүрәле: Без дә бәйрәмгә килдек. Курыкмагыз! Зыян салмабыз.
Кәҗә, сарык : Без дә, без дә бәйрәмгә килдек.
1 а.б.: Балалар, быел Габдулла Тукайның тууына 140 ел булу уңаеннан, Яңа ел бәйрәменә кечкенә Апуш үзенең дуслары белән кунакка килгән икән бит.
2а.б. Рәхмәт инде, дуслар!
         Әйдә, түргә үтегез!
         Безнең белән бергә-бергә
         Бераз бәйрәм итегез!
3 бала. Су анасы, шүрәлеләр белән
              Әкият дөньясында югалдым.
              Укый-укый синең шигырьләрне
              Олы тормышка мин юл алдым.
4 бала. Су анасы әкият сөйли
              Серле җәй көннәрендә.
              Шүрәлеләр яшәгәнгә
              Ышанмый кемнәр генә?
(Елый-елый Су анасы керә)
Кәҗә: Нәрсә булды? Нигә елыйсың ?Син кем???
 Су анасы: Су анасы мин, авыл башындагы күлдә яшим. 
Сарык: Күлдә яшәгәч монда нишләп йөрисең?
Су анасы: Минем күлдә яшәрлегемне калдырмадылар. Иртә белән чәчемне тарагач, тарагымны яр буенда онытып калдырган идем, бер малай аны урлап качты. Мин хәзер тараксыз нишлим инде? Менә бит минем чәчләрем нинди озын. Чәчләремне тарарга тарагымны эзлим. Кая, кем алды минем алтын таракны? (Балалар арасында йөри) Синдәме, әллә син алдыңмы?
1 а.б.: Юк, юк, Су анасы,безнең балалар кеше әйберенә кагылмый. Яла якма!
(Бала елгадан таракны табып ала.)
Бала: Су анасы, менә бит тарагың, басмада ята. Үзең калдыргансың!
Су анасы: И-и-и! Шулай икән шул, ачуланмагыз инде, балалар. Рәхмәт сезгә!
2 а.б.  Ә без дәвам итәбез. Җиһанның барлык почмакларында Иске елга йомгак ясалып, Яңа елга яңа планнар корыла. Чөнки бөтен дөнья буйлап Яңа  ел атлый.
            5 бала. Кыш ул үзе йөрми ялгыз гына
                         Җитәкләгән күркәм бәйрәмне.
                         Нинди бәйрәм? –диеп сорасагыз
                         Бүген бездә чыршы бәйрәме!
             6 бала.Бүген бездә зур бәйрәм
                          Бүген Яңа ел килә
                          Безнең күңелләр җырга
                          Һәм биюгә җилкенә.
             7 бала. Җырлыйбыз да биибез,
                          Зурлыйбыз Яңа елны.
                          Яңа елда- яңа утлар,
                          Яктыртсын Яңа елны!
             8 бала. Без бүген чыршы янында 
                           Әйлән-бәйлән уйнарбыз.
                           Кыш бабайны каршыларбыз,
                           Яңа җырлар җырларбыз.
Күмәк җыр “Кыш бабай” Татар халык көе, Ә.Кари сүзләре.
(Ерактан кыш бабай атлары тавышы килә)
1 а.б.: Чү балалар, бу  нинди тавыш тагын?  Кемдер килә ахры. Кыш бабай белән Кар кызы икән.
    Ә Кыш бабай, Кыш бабай,
    Хуш киләсең, уз бире! 
    Кунак булып килер дип 
          Күптән көттек без сине
Кыш бабай. Исәнмесез, балалар!
                      Исәнмесез, әбиләр!
                      Тирән карларны ерып
                      Бар җиргә суык өреп,
                      Озын юллар үттем мин
                      Сезгә килеп җиттем мин
                      Котлы булсын Яңа ел!
Кар кызы.Исәнмесез, балалар! Исәнмесез, кадерле кунаклар.
2 а.б.: Бабакай, бик озак югалып тордың. Берәр явызы тозак корган микән әллә дип борчылып беттек. 
Кыш бабай. Юк,юк, балалар! Юлымда бер генә начар фикерле кеше дә очрамады. Мин урман- кырларда кош-кортларны, җәнлекләрне бәйрәм белән котлап йөрдем. Әмма урманда Шүрәлене дә, Кәҗә белән Сарыкны, хәтта Бүрене дә очратмадым.
1 а.б.: Бер дә борчылма кыш бабай, алар бит бүген безнең бәйрәмдә.
Кыш бабай. Менә рәхмәәт дусларым, балалар, сез дә мине көттегезме, шигырьләр, җырлар өйрәндегезме?
2 а.б.: Әйее, әлбәттә Кыш бабай, рәхим итеп тыңла! Безнең укучылар бик булдыралар!
1бала  Исәнме, саумы, Кыш бабай,
Исән генә килдеңме?
          Безнең мәктәпне табалмый
     Бик озаклап йөрдеңме?

                                               2 бала  Кулларың өшемәдеме?
   Битләрең туңмадымы?
        Күчтәнәч тулы капчыгың
    Бик авыр булмадымы?

                                               3 бала. Безнең янга киләм,- диеп
   Күптән әзерләндеңме?
              Көннәр җылы, эрермен,- дип
           Килмим,- дип йөрмәдеңме?

                                               4 бала. Аю, бүре, Шүрәлеләр
     Юлыңда очрамадымы?
          Мәктәп тавыннан менгәндә
                                                            Аягың таймадымы?

                                              5 бала. Балаларның сине көтеп
    Зарыкканын белдеңме?
     Машинага утырдыңмы?
Җәяү генә килдеңме?

  6 бала. Син килешкә дип ,Кыш бабай,
    Без бик нык әзерләндек.
              Җыр-биюләр һәм шигырьләр,
 Барысын да өйрәндек.
 Кыш бабай.Рәхмәт, балакайларым, мине сагынып көткәнсез, никадәр матур шигырьләр өйрәнеп куйгансыз. Әйдәгез, балалар, хәзер мин сезнең белемнәрегезне сынап карыйм.
1. Г.Тукай туган ел? (1886нчы ел)
2. Тукайның туган авылын әйтегез. (Кушлавыч)
3. Г.Тукайның әнисенең исеме ничек? (Мәмдүдә)
4."Кәҗә белән сарык" әкиятендә төп геройлар ничә бүре башы табалар? (бер)
5. Кечкенә Тукайга кем дип дәшәләр? (Апуш)
6. Тукай үлгән ел. (1913)
7. "Шүрәле"әкиятендә нинди авыл табигате сурәтләнгән ? (Кырлай)
7. Кайсы әсәрендә бөҗәкләр сөйләшә? ("Бала беләнкүбәләк")
8. Урлашмаска кайсы әкият, ягъни кем өйрәтә? ("Су анасы")
9. Кайсы әкият хәйләгә корылган? ("Шүрәле")

Кыш бабай. Булдырдыгыз балалар, сез бик зирәк, тапкыр икәнсез! Минем сезгә бүләкләрем дә бар. Кил әле, Кызым, ярдәм ит әле миңа! (Кыш бабай бүләкләр өләшә)
Көтеп алган очрашулар
Тиз генә үтеп китте
Инде хәзер саубуллашып
Китәр вакытлар җитте.
-Хушыгыз, балалар, сау булыгыз кунаклар! Киләсе елга кадәр!
Кар кызы.  Хуш, Иске ел,сау булыгыз балалар!
(Кыш бабай Кар кызы чыгып китә, кыңгырау чыңы ишетелә. Барысы да бергә).
Рәхмәт, Хуш, сау бул, Кыш бабай!
2а.б.: Кадерле дусларыбыз! Бәйрәмебез ахырына якынлашты. Саубуллашыйк булмаса. Яңа елда бәхетегез тулып торсын,  өстәлләрегез сый-хөрмәттән сыгылып торсын, мәхәббәтегез сүрелмәсен, сәламәт, көчле рухлы булыгыз. Җир йөзендә беркайчан да сугышлар булмасын, кешеләр гел шат, елмаеп яшәсен. Әниләребезнең күз яшьләре түгелмәсен.
2 а.б.: Имин булсын дөньялар,
 Сау булсыннар балалар.
 Хушыгыз, дусларым,
 Киләсе елга да очрашырга язсын!

